
Sämmilii šoŋŋâdâhrääđi jesânij uuccâm aalgij 

Pirâsministeriö pivdá sämitiggeest, ollâškoovlâin já tutkâmlájádâsâin sehe šoŋŋâdâhpanelist 

jeessâniävtuttâsâid sämmilâš šoŋŋâdâhrááđán. Maŋa usâškyetih meiddei šoŋŋâdâhpaaneel já 

luándupaaneel jesânijd. 

Sämmilâš šoŋŋâdâhrääđi asâttuvvoo vuossâmuu tove uđđâ šoŋŋâdâhlaavâ sehe šoŋŋâdâhrááđán 

kyeskee asâttâs vuáđuld. Sämmilii šoŋŋâdâhrääđi ulmen lii pyehtiđ sämmilij tiätuvuáđu já 

keččâmkuávluid šoŋŋâdâhpolitiik valmâštâllâm uássin. 

Šoŋŋâdâhrääđist láá saavâjođetteijee, värisaavâjođetteijee sehe enâmustáá love eres jesânid. 

Ucemustáá peeli šoŋŋâdâhrääđi jesânijn kalgeh leđe sämmilii ärbivuáválii tiäđu haldâšeijeeh. Eres 

jesâneh ovdedeh pirâstiettuid tâi eres kuávdášlijd tieđâsuorgijd. 

Pirâsministeriö lii vuolgâttâm pivduu jesânij iävtutmist sämitiigán, ollâopâttuvváid, staatâ 

tutkâmlájádâssáid, šoŋŋâdâhrääđi pargoi iähtun kuávdášlâš áámmátollâškovláid sehe Suomâ 

šoŋŋâdâhpanelân. Sämitigge puáhtá iävtuttiđ jesânin sämmilii ärbivuáválii tiäđu haldâšeijeid, 

ollâškoovlah já tutkâmlájádâsahkis totkeejesânijd. 

Organisaatioh kalgeh toimâttiđ jieijâs iävtuttâsâid šoŋŋâdâhrääđi jesânin oovtâ čuákist 

pirâsministeriön majemustáá 2.6.2023. Statârääđi taha asâttemmiärádâs pirâsministeriö 

iävtuttâsâst já mittomeerrin lii, ete sämmilâš šoŋŋâdâhrääđi asâttuvvoo keesi 2023 ääigi.  

Šoŋŋâdâhpaaneel já luándupaaneel jesânij uuccâm álgá kiiđâ já keesi ääigi. 
Sämmilii šoŋŋâdâhrääđi lasseen pirâsministeriö lii almostitmin kiiđâ já keesi ääigi ucâmijd Suomâ 

šoŋŋâdâhpaaneel já Suomâ luándupaaneel jesânin. Kuábbáá-uv paaneel nelji-ihásâš paje nohá ive 

loopâst. 

Pivdem jeessâniävtukkâsâi noomâtmist šoŋŋâdâhpanelân vuolgâttuvvoo ollâškovláid já 

tutkâmlájádâssáid vyesimáánu ääigi. Pivdem jeessâniävtukkâsâi noomâtmist luándupanelân 

vuolgâttuvvoo tutkâmlájádâssáid majemustáá porgemáánust. 

Ollâškoovlah já tutkâmlájádâsah pyehtih iävtuttiđ jesânin maŋgâ iävtukkâs häävild. Sämmilii 

šoŋŋâdâhrääđi, šoŋŋâdâhpaaneel já luándupaaneel jeessânvuođâst perustum occeeh pyehtih 

táttuđ ucâmân lahtojeijee äššikiirjijd jieijâs organisaatio kirjimkontturist. 

Suomâ šoŋŋâdâhpaaneel já Suomâ luándupaaneel asâttuvvojeh uđđâ pajan ovdil ive 2023 loopâ. 

